
SUN’IY INTELLEKT 
ASOSIDAGI CHATBOTLARDAN 

FOYDALANIB 10-SINFDA 
FIZIKA MASALALARINI 

O‘RGATISH METODIKASI
Matenova Go‘zzal Djumabayevna

Nukus shahri, 25-maktab, fizika fani o‘qituvchisi

Annotatsiya: Mazkur maqolada 10-sinf fizika darslarida masala yechish jarayoniga sun’iy intellekt (SI) asosidagi chat-
botlarni integratsiyalash metodikasi yoritilgan. Tadqiqotning asosiy maqsadi – SI-chatbotlardan o‘quvchilarni mustaqil 
fikrlashga, qadam-baqadam yechim qurishga hamda o‘z xatolarini tahlil qilishga yo‘naltirgan holda foydalanish orqali 
masala yechish ko‘nikmalarini rivojlantirish va o‘quv natijalarini oshirishdan iborat. Maqolada masala yechishning fizika 
o‘qitish metodikasidagi o‘rni, sun’iy intellekt va chatbotlarning ta’lim jarayonidagi didaktik imkoniyatlari hamda ushbu 
yo‘nalish bo‘yicha mavjud ilmiy tadqiqotlar tahlil qilinadi.

10-sinfning “Mexanika” va “Elektr” bo‘limlariga oid masalalar misolida SI-chatbot ishtirokidagi darsning metodik modeli 
ishlab chiqilgan bo‘lib, unda mavzuni tushuntirish, namunaviy masalani birgalikda yechish, chatbot bilan dialog asosida 
masalalarni tahlil qilish hamda SI tomonidan taqdim etilgan javoblarni tanqidiy baholash bosqichlari asoslab berilgan. 
Tajriba-sinov ishlari tajriba va nazorat guruhlari misolida tashkil etilib, boshlang‘ich va yakuniy testlar, so‘rovnomalar 
hamda pedagogik kuzatish natijalarini taqqoslash rejalashtirilgan. Natijalar bo‘limida o‘quvchilarning o‘zlashtirish darajasi, 
xatolar tuzilmasi va o‘quv motivatsiyasidagi o‘zgarishlar jadval hamda diagrammalar asosida tahlil qilinishi ko‘zda tutiladi.

Kalit so‘zlar: fizika ta’limi, masala yechish, sun’iy intellekt, chatbot, raqamli ta’lim, metodika, motivatsiya.
Abstract: This article examines a methodology for integrating artificial intelligence (AI)-based chatbots into problem-solving 
activities in 10th-grade physics lessons. The main objective of the study is to develop students’ problem-solving skills and 
improve learning outcomes by employing AI chatbots as pedagogically guided tools that support independent thinking, 
step-by-step solution construction, and systematic error analysis. The paper discusses the role of problem solving in 
physics education, the didactic potential of artificial intelligence and chatbots in the learning process, and reviews relevant 
scholarly literature in this field.

Using examples from the “Mechanics” and “Electricity” units in the 10th-grade physics curriculum, a methodological 
model of an AI-supported lesson is proposed. The model includes the following stages: teacher explanation of the topic, 
joint solution of a sample problem, students’ dialogue with the chatbot for problem analysis, and critical evaluation of AI-
generated responses. The experimental design involves a control group and an experimental group, with the use of pre- 
and post-tests, questionnaires, and classroom observations. In the results section, it is planned to present comparative 
data on students’ academic achievement, the structure of typical errors, and changes in learning motivation in the form of 
tables and charts, based on empirical classroom data collected by the author.

Key words: physics education, problem solving, artificial intelligence, chatbot, digital learning, methodology, motivation.
Аннотация: В статье рассматривается методика интеграции чат-ботов на основе искусственного интеллекта в 
процесс обучения решению задач по физике в 10-х классах. Цель исследования заключается в развитии у уча-
щихся навыков поэтапного решения задач, самостоятельного анализа ошибок и повышении учебных результатов 
за счёт педагогически обоснованного использования ИИ-чат-ботов. В работе раскрывается значение решения 
задач в методике преподавания физики, анализируются дидактические возможности искусственного интеллекта 
и чат-ботов в образовательном процессе, а также обобщаются научные источники по данной проблематике.

На примере разделов “Механика” и “Электричество” предлагается методическая модель урока с использованием 
чат-бота, включающая объяснение учителя, совместное решение образцовой задачи, диалог учащихся с чат-
ботом при анализе решений и критическую оценку ответов, сгенерированных ИИ. Экспериментальная работа 
планируется на основе сопоставления контрольного и экспериментального классов с применением входного и 
итогового тестирования, анкетирования и педагогического наблюдения. В разделе результатов предполагается 
представить таблицы и диаграммы с фактическими данными об успеваемости учащихся, структуре допускаемых 
ошибок и изменениях учебной мотивации, полученными по итогам авторского эксперимента.

Ключевые слова: обучение физике, решение задач, искусственный интеллект, чат-бот, цифровое обучение, 
методика, мотивация.

KIRISH
Hozirgi davrda raqamli texnologiyalar, xususan, sun’iy intellekt (SI) asosidagi xizmatlar ta’lim tizimining 

deyarli barcha bo‘g‘inlariga kirib keldi. O‘quvchilar kundalik hayotda turli chatbotlar, tarjimonlar, generativ 
dasturlardan foydalanar ekan, bu vositalarning o‘quv jarayonidagi pedagogik ahamiyatini ilmiy asosda belgi-
lash zarurati tug‘ilmoqda.

Fizika fanida masala yechish o‘quvchining nazariy bilimlarini amaliy holatga tatbiq etish, hodisalar orasi-
dagi bog‘lanishlarni aniqlash, matematik modellashtirish va mantiqiy fikrlashni rivojlantirishning asosiy vositasi 
hisoblanadi. Shu bois masala yechish jarayonini qanday tashkil qilish o‘quv natijalariga bevosita ta’sir etadi.

FOYDALANILGAN ADABIYOTLAR SHARHI
So‘nggi yillarda sinfdan tashqari mashg‘ulotlar, virtual laboratoriyalar va innovatsion yondashuvlar 

yordamida fizika faniga qiziqishni oshirish bo‘yicha bir qator tadqiqotlar amalga oshirildi. 
Xususan, O. V. Kaznacheeva o‘z tadqiqotlarida fizika fanidan to‘garak mashg‘ulotlarida interaktiv metodlar 

va zamonaviy texnologiyalardan foydalanish o‘quvchilarning faolligini oshirishini hamda bilimlarni mustah
kamlashga ijobiy ta’sir ko‘rsatishini asoslab bergan. Muallif interaktiv yondashuvlar an’anaviy o‘qitish usullariga 
nisbatan samaraliroq ekanligini tajriba natijalari orqali isbotlaydi [4. B. 103].

S. Allayarovaning 7-sinf o‘quvchilari uchun tuzilgan to‘garak qo‘llanmasida interaktiv metodlar, testlar va 
virtual laboratoriyalardan foydalanish o‘quvchilarning motivatsiyasi va o‘zlashtirishini sezilarli oshirishi ko‘rsa-
tilgan [1. B. 21].

Shuningdek, fizika bo‘yicha sinfdan tashqari faoliyatda an’anaviy va innovatsion shakllarni integratsiyalash 
zarurligi alohida asoslab berilgan. 

Ammo hozircha SI asosidagi chatbotlardan bevosita masala yechish metodikasida foydalanish bo‘yicha 
maktab fizika kursiga yo‘naltirilgan izchil tadqiqotlar kam uchraydi. Ko‘p hollarda o‘quvchilar sun’iy intellektdan 
tayyor javobni nusxa ko‘chirish uchun foydalanadilar, bu esa mustaqil fikrlashni kuchaytirish o‘rniga pasaytirib 
qo‘yishi mumkin. Shu konteksda AI’ni “tayyor yechim generatori” emas, balki maslahatchi, tushuntiruvchi va 
diagnostik vosita sifatida ishlatish muhimdir.

Ushbu tadqiqotning maqsadi – 10-sinf fizika darslarida masala yechish jarayoniga SI-chatbotlarni peda-
gogik jihatdan maqsadga muvofiq tarzda integratsiyalash metodikasini ishlab chiqish va uning samaradorligini 
tekshirishdir.

Shu maqsadda quyidagi vazifalar belgilandi:

1.	 Fizika o‘qitish metodikasida masala yechishning o‘rni va SI texnologiyalarining ta’limdagi imkoniyatlarini 
nazariy jihatdan tahlil qilish.

2.	 10-sinf fizika kursining ayrim bo‘limlari bo‘yicha SI-chatbot ishtirokidagi darsning metodik modelini ishlab 
chiqish.

3.	 Tajriba va nazorat guruhlari misolida SI bilan va SI.siz darslarni taqqoslovchi tajriba-sinov ishlarini tashkil 
etish.

ASOSIY QISM
Fizika ta’limida masala yechish uchta asosiy funksiyani bajaradi:

•	 nazariy bilimlarni mustahkamlaydi;

•	 o‘quvchilarda mantiqiy, algoritmik va fazoviy fikrlashni rivojlantiradi;

•	 real texnik va hayotiy vaziyatlarni tahlil qilishga o‘rgatadi.

An’anaviy yondashuvda o‘qituvchi formulani tushuntiradi, namunaviy masalani yechib ko‘rsatadi, so‘ngra 
o‘quvchilarga shunga o‘xshash masalalar mustaqil ishlash uchun beriladi. Bu yondashuv o‘zini oqlagan 
bo‘lsa-da, ba’zan o‘quvchilarni reproduktiv darajada, ya’ni namunani ko‘chirib takrorlash bilan chegaralab 
qo‘yadi.

Zamonaviy metodikalarda masala yechish jarayoniga quyidagi elementlar keng joriy qilinmoqda: muammoli 
vaziyat yaratish, guruhli ishlash, ijodiy masalalar, hayotiy kontekstga yo‘naltirish, differensiallashtirilgan 
topshiriqlar, raqamli vositalardan foydalanish. Darsdan tashqari to‘garaklarda interaktiv o‘yinlar, laboratoriya 
tajribalari, testlar va virtual laboratoriyalar orqali masala yechish ko‘nikmalari chuqurlashtirilishi mumkinligi 
S. Allayarovaning tadqiqotlarda ko‘rsatilgan. 

Masala yechishning samaradorligi o‘quvchining o‘z fikricha yechim qurish imkoniyatiga bog‘liq. Shu nuqtai 

nazardan, SI-chatbotlar masalani turli yo‘l bilan yechishni ko‘rsatish, oraliq qadamlarni tushuntirish, xatolarni 
tahlil qilish imkonini beruvchi vosita sifatida qiziqish uyg‘otadi.

Sun’iy intellekt – bu kompyuter tizimlarining o‘rganish, tahlil qilish, xulosa chiqarish va tabiiy til bilan muloqot 
qilish kabi inson intellektiga xos funksiyalarni bajarish qobiliyatini bildiradi. Chatbot esa foydalanuvchi bilan 
matnli (ba’zan ovozli) muloqot olib boruvchi, savollarga javob beruvchi va turli vazifalarni bajaruvchi dasturiy 
agentdir.

Ta’limda SI va chatbotlar quyidagi yo‘nalishlarda qo‘llanilmoqda:

•	 tezkor ma’lumot izlash va izoh berish;

•	 individual o‘quv yo‘nalishini shakllantirish;

•	 test va mashqlarni avtomatik generatsiya qilish;

•	 til o‘rganishda suhbatdosh sifatida;

•	 ta’lim natijalarini diagnostika qilish va tahlil qilish.

Fizika fanida SI -chatbotlar nazariy tushunchalarni qayta tushuntirish, misol va tajribalarni tavsiflash, formu-
lalarning kelib chiqishi yoki qo‘llanish sohalarini sharhlash, masalalarni qadam-baqadam yechish kabi vazi-
falarda yordamchi bo‘lishi mumkin. Biroq, SI javoblari har doim ham mutlaq to‘g‘ri emas, ba’zan noto‘g‘ri yoki 
yuzaki izohlar ham berishi mumkin. Shuning uchun o‘quvchilarni SI javoblarini tanqidiy baholashga o‘rgatish 
muhim.

Sinfdan tashqari mashg‘ulotlar va innovatsion texnologiyalar yordamida fizika faniga qiziqishni oshirish 
bo‘yicha olib borilgan tadqiqotlarda interaktiv metodlar, virtual laboratoriyalar, gamifikatsiya va loyihaviy 
yondashuvlarning samaradorligi qayd etiladi. 

Boshqa ishlarda esa an’anaviy (krujok, laboratoriya praktikum, olimpiada tayyorlovlari) va innovatsion 
shakllarni integratsiyalash, xususan, virtual laboratoriyalar, onlayn kurslar va kengaytirilgan reallik texnologi-
yalarini birgalikda qo‘llash ta’lim sifatini oshirishga xizmat qilishi ta’kidlanadi [5. B. 130]. 

Ushbu manbalarda SI-chatbotlar alohida ob’ekt sifatida ko‘tarilmagan bo‘lsa-da, raqamli texnologiyalar 
asosida masala yechish va tajribalar o‘tkazish bo‘yicha umumiy metodik qarashlar SI’ni dars jarayoniga jalb 
etish uchun nazariy asos bo‘lib xizmat qiladi.

Shunday qilib, mavjud tadqiqotlar raqamli vositalar va interaktiv yondashuvlarning samaradorligini ko‘rsat-
sa-da, 10-sinf fizika masalalariga SI -chatbotlarni integratsiyalash bo‘yicha maxsus metodik modelni ishlab 
chiqish dolzarb vazifa bo‘lib qolmoqda.

TADQIQOT METODOLOGIYA
Tadqiqot tajriba-sinov ishlariga asoslanadi. Unda quyidagi metodlar qo‘llanildi:

•	 pedagogik tajriba – SI -chatbot bilan ishlash metodikasini 10-sinfda sinab ko‘rish;

•	 kuzatish – dars jarayonida o‘quvchilarning faolligi, savol berish darajasi, SI’dan foydalanish uslubi;

•	 test sinovlari – o‘quvchilarning masala yechish bo‘yicha bilim va ko‘nikmalarini baholash;

•	 anketa-so‘rovnoma – o‘quvchilarning SI’dan foydalanishga bo‘lgan munosabatini aniqlash;

•	 taqqoslash va statistik tahlil – tajriba va nazorat guruhlari natijalarini solishtirish.

•	 tajriba bir umumta’lim maktabining parallel 10-sinflarida olib borilishi rejalashtiriladi:

•	 tajriba guruhi (10-“A”) – masala yechishda SI-chatbotdan metodik model asosida foydalaniladi;

•	 nazorat guruhi (10-“B”) – an’anaviy usulda, SI ishtirokisiz o‘qitiladi.

Tajriba muddatining minimal tavsiya etilgan davomiyligi – 3–4 hafta (mavzular blokiga mos ravishda 8–12 
dars).

Tadqiqot 10-sinf fizika kursining mexanika va elektr bo‘limlaridagi tipik hisoblash masalalari (kuchlar 
muvozanati, ish va quvvat, Om qonuni, ketma-ket va parallel ulanish) misolida olib boriladi.

Sun’iy intellekt asosidagi chatbotlardan foydalanilgan fizika darsini tashkil etish jarayoni o‘quvchilarda 
bilimga bo‘lgan qiziqishni oshirish, mustaqil fikrlashni rivojlantirish va masala yechish kompetensiyalarini shakl
lantirishga yo‘naltirilgan bir necha ketma-ket bosqichlardan iborat bo‘ladi. Darsning dastlabki qismida o‘quv
chilarning e’tiborini mavzuga jalb etish va ularni faol fikrlashga undash maqsadida motivatsion va muammoli 
vaziyat yaratiladi. Bunda o‘qituvchi real hayotdan olingan oddiy, ammo o‘ylantiruvchi vaziyatni taqdim etadi. 
Masalan, elektr bo‘limini o‘rganishda “Nima sababdan uylarimizdagi lampalar ketma-ket emas, parallel 

ulanadi?” yoki mexanika bo‘limida “Avtobus to‘satdan tormoz berganda yo‘lovchilar nima uchun oldinga inti-
ladi?” kabi savollar beriladi. Ushbu savollar o‘quvchilarning kundalik tajribasiga tayangan holda ularni fizik 
hodisani tushuntirishga undaydi. O‘quvchilar o‘z taxminlarini bildiradilar, ayrim hollarda noto‘g‘ri bo‘lsa ham, bu 
ularning fikrlash jarayonini faollashtirishga xizmat qiladi.

Keyingi bosqichda o‘qituvchi tomonidan nazariy tushuntirish amalga oshiriladi. Bu jarayonda mavzuga 
oid asosiy tushunchalar, qonunlar va formulalar qisqa, aniq hamda vizual materiallar yordamida bayon etiladi. 
Masalan, Ohm qonunini o‘rganishda tok kuchi, kuchlanish va qarshilik tushunchalari grafiklar, sxemalar va 
oddiy tajribalar yordamida izohlanadi. Nazariy tushuntirish jarayonida formulalarning kelib chiqishi, ularning 
qaysi shartlarda qo‘llanishi va o‘lchov birliklariga alohida e’tibor qaratiladi. Bu bosqichda maqsad formulani yod 
oldirish emas, balki uning fizik mazmunini tushuntirishdan iborat bo‘ladi.

Shundan so‘ng namunaviy masalani birgalikda yechish bosqichi boshlanadi. O‘qituvchi doskada bitta 
tipik masalani tanlab, uni bosqichma-bosqich yechib ko‘rsatadi. Har bir qadamda bajarilayotgan amal saba-
bini tushuntirib, “Nega aynan shu formulani tanladik?”, “Bu kattalik nimani bildiradi?”, “Birliklar to‘g‘rimi?” kabi 
savollar orqali o‘quvchilarni muhokamaga jalb etadi. Masalan, mexanik ish mavzusida kuch, yo‘l va ish orasi-
dagi bog‘lanish tahlil qilinadi va o‘quvchilarning takliflari eshitiladi. Bu jarayon o‘quvchilarning passiv tinglovchi 
emas, balki faol ishtirokchi bo‘lishiga yordam beradi.

Darsning asosiy innovatsion qismi sun’iy intellekt asosidagi chatbot bilan ishlash jarayonidir. Ushbu 
bosqichda o‘quvchilar kichik guruhlarga bo‘linadi va har bir guruhga murakkablik darajasi o‘xshash bo‘lgan bir 
yoki ikki masala beriladi. O‘quvchilar avval masalani mustaqil ravishda daftarda yechishga harakat qiladilar. Bu 
juda muhim bosqich bo‘lib, u o‘quvchilarning mustaqil fikrlashini saqlab qolishga xizmat qiladi. Shundan keyin 
o‘quvchilar SI-chatbotga murojaat qilib, masalani qadam-baqadam tushuntirib yechib berishni, o‘z yechimla-
rini tekshirib berishni yoki masalani boshqa usul bilan yechib ko‘rishni so‘raydilar. Masalan, “10-sinf fizikadan 
berilgan masalani qadam-baqadam tushuntirib bering” yoki “Mening yechimimni tahlil qilib, qaysi joyda xato 
qilganimni ko‘rsating” kabi savollar beriladi.

Chatbot tomonidan taqdim etilgan yechim asosida guruh ichida muhokama o‘tkaziladi. O‘quvchilar SI taklif 
qilgan yechim bilan o‘z yechimlarini solishtiradilar, o‘xshash va farqli jihatlarni aniqlaydilar. Ayrim hollarda SI 
javobida mantiqiy kamchiliklar yoki formulani noto‘g‘ri qo‘llash holatlari uchrashi mumkin. Bu esa o‘quvchilar 
uchun muhim o‘rganish nuqtasiga aylanadi, chunki ular SI ham xato qilishi mumkinligini anglay boshlaydilar va 
har qanday javobni tanqidiy baholash zarurligini tushunadilar.

Sun’iy intellektdan foydalanish jarayonida akademik halollikni ta’minlash maqsadida maxsus qoidalar 
ishlab chiqiladi. Ushbu qoidalar o‘quvchilar bilan birgalikda muhokama qilinadi va dars boshida doimiy ravishda 
eslatib boriladi. Xususan, SI’dan tayyor javobni ko‘chirib olish uchun emas, balki tushunmagan joylarni aniqlash 
va izoh olish uchun foydalanish zarurligi ta’kidlanadi. Har bir masalani avval mustaqil yechish, so‘ng chatbot 
javobi bilan solishtirish, SI bergan ma’lumotni darslik va o‘qituvchi izohi bilan tekshirish talab qilinadi. Uy vazi-
falarida SI’dan foydalanganda esa o‘quvchi o‘z yechimini so‘z bilan izohlab berishi shart qilib belgilanadi, bu 
plagiat holatlarining oldini olishga xizmat qiladi.

Keyingi bosqichda SI javoblarini tanqidiy tahlil qilish, ya’ni metakognitiv faoliyat amalga oshiriladi. Har bir 
guruh o‘z masalasi yuzasidan SI qaysi joyda to‘g‘ri javob bergani, qaysi joyda izohlar yetarlicha asoslanmagani 
yoki yuzaki bo‘lgani haqida fikr yuritadi. Agar chatbot javobi noto‘g‘ri bo‘lsa, xatoning kelib chiqish sabablari 
muhokama qilinadi. Guruhlar o‘z xulosalarini sinfga taqdim etib, umumiy muhokama olib boradilar. Bu jarayon 
o‘quvchilarda tanqidiy fikrlash, tahlil qilish va dalillash ko‘nikmalarini shakllantiradi.

Darsning yakuniy qismida mustahkamlash va refleksiya amalga oshiriladi. O‘quvchilarga qisqa test yoki 
bir-ikki masala berilib, ularni SI’siz mustaqil yechish talab etiladi. Bu bosqichda o‘quvchilarning haqiqiy bilim 
darajasi va mustaqil ishlash qobiliyati aniqlanadi. Dars oxirida o‘quvchilar “Bugun SI menga nimani tushu
nishga yordam berdi?” va “Qaysi ishlarni o‘zim mustaqil bajara oldim?” kabi savollarga yozma yoki og‘zaki 
javob beradilar. Ushbu refleksiya o‘quvchilarga o‘z o‘quv faoliyatini anglash va baholash imkonini beradi hamda 
darsning pedagogik samaradorligini oshiradi.

TAHLIL VA NATIJALAR
Tajriba-sinov ishlari Qoraqalpog’iston Respublikasi Nukus shahri 25-sonli maktabning 10-sinf o‘quvchilari 

ishtirokida olib borildi. Tajriba-sinov guruhida 24 nafar, nazorat guruhida esa 26 nafar o‘quvchi qatnashdi. Har 
ikki guruh uchun bilim darajasini aniqlash maqsadida ispring test dasturi asosida tuzilgan, fizika fanidan masala 
yechish ko‘nikmalarini tekshiruvchi 10 ta test savolidan iborat diagnostik topshiriqlar qo‘llanildi. Testni bajarish 
uchun o‘quvchilarga 10 daqiqa vaqt ajratildi.

Test savollari mazmunan bir xil bo‘lib, ulardan ayrimlari rasm, grafik va sxemalar asosida tuzildi. Natijalar 
tahlili shuni ko‘rsatdiki, o‘quvchilarning 68 foizi vizual (rasmli va grafik ko‘rinishdagi) savollarga to‘g‘ri javob 
bergan. Bu holat rasm va grafiklar orqali berilgan masalalar o‘quvchilar tomonidan tezroq va osonroq tush-

unilishini ko‘rsatadi. Ayniqsa, SI chatbot yordamida masalani vizual izoh bilan tushuntirish tajriba guruhidagi 
o‘quvchilarning mantiqiy tahlil qilish ko‘nikmalarini kuchaytirgan. (1-rasm.)

1-rasm: Tajriba va nazorat guruhi natijalari

Tajriba-sinov guruhida darslar sun’iy intellekt asosidagi chatbotlardan foydalanilgan metodik model asosida 
tashkil etildi. O‘quvchilar masalani avval mustaqil yechib, so‘ngra SI-chatbot orqali o‘z yechimlarini tekshirish, 
xatolarini aniqlash va alternativ yechim usullarini tahlil qilish imkoniyatiga ega bo‘ldilar. Nazorat guruhida esa 
an’anaviy tushuntirish va doskada masala yechish usuli qo‘llanildi.

Tajriba yakunida o‘quvchilarning bilim darajasi “qoniqarsiz”, “qoniqarli”, “yaxshi” va “a’lo” baholash mezon-
lari asosida aniqlandi. Natijalar quyidagi jadvalda umumlashtirildi.

Nazorat guruhida 26 nafar o‘quvchidan 13 nafari “qoniqarli”, 8 nafari “yaxshi” va 5 nafari “a’lo” baho olgan. 
Tajriba-sinov guruhida esa 24 nafar o‘quvchidan 1 nafari “qoniqarli”, 11 nafari “yaxshi” va 12 nafari “a’lo” bahoga 
erishgan. Har ikki guruhda “qoniqarsiz” baho qayd etilmadi.

Baholash jarayonida “a’lo” daraja 4 ball, “yaxshi” daraja 3 ball, “qoniqarli” daraja 2 ball va “qoniqarsiz” 
daraja 1 ball bilan belgilandi. Ushbu mezon asosida hisoblanganda, tajriba-sinov guruhida o‘quvchilarning 
o‘rtacha o‘zlashtirish ko‘rsatkichi nazorat guruhiga nisbatan sezilarli darajada yuqori ekanligi aniqlandi.

Olingan natijalar shuni ko‘rsatadiki, SI-chatbotlardan foydalanilgan holda fizika masalalarini o‘rgatish o‘quv
chilarning mustaqil fikrlash, xatolarini anglash va yechimni tahlil qilish ko‘nikmalarini rivojlantiradi. Tajriba-sinov 
guruhida “a’lo” bahoga o‘zlashtirish darajasi 50 foizni tashkil etib, bu ko‘rsatkich nazorat guruhiga nisbatan 
30,8 foizga yuqori bo‘ldi. “Yaxshi” bahoga o‘zlashtirish darajasi esa 45,83 foizni tashkil etib, nazorat guruhiga 
nisbatan 15,03 foizga oshdi. Shu bilan birga, “qoniqarli” baho olgan o‘quvchilar ulushi tajriba guruhida keskin 
kamayib, 4,17 foizni tashkil etdi.

Mazkur natijalar sun’iy intellekt asosidagi chatbotlardan foydalanish fizika fanida masala yechish sama-
radorligini oshirishini, o‘quvchilarning bilim saviyasini chuqurlashtirishga va ta’lim jarayonida motivatsiyani 
kuchaytirishga xizmat qilishini tasdiqlaydi.

XULOSA VA TAKLIFLAR
O‘tkazilgan nazariy tahlillar hamda 10-sinf fizika darslarida sun’iy intellekt asosidagi chatbotlardan foydal-

anib olib borilgan tajriba-sinov ishlari natijalariga tayangan holda quyidagi xulosalarga kelindi.

Birinchidan, fizika masalalarini yechishda sun’iy intellekt asosidagi chatbotlardan foydalanish, agar u 
o‘quvchilarning mustaqil fikrlash faoliyatini rag‘batlantiruvchi tarzda tashkil etilsa, masala yechish strategiyala-
rini boyitadi. O‘quvchilar masala yechimining bosqichma-bosqich mantiqiy tuzilishiga ko‘proq e’tibor qaratadi, 
formulalarni ongli tanlash va o‘z xatolarini aniqlash imkoniyatiga ega bo‘ladi.

Ikkinchidan, chatbotni “tayyor javob manbai” sifatida emas, balki “maslahatchi va tushuntiruvchi hamkor” 
sifatida qo‘llash uchun dars jarayonining boshidayoq aniq va tushunarli foydalanish qoidalarini joriy etish zarur. 
Bu holat plagiatning oldini olishga, shuningdek, o‘quvchilarda passiv o‘rganish emas, balki faol va ongli o‘zlash
tirishni shakllantirishga xizmat qiladi.

Uchinchidan, SI ishtirokidagi darslar o‘quvchilarning o‘quv motivatsiyasini oshirishga ijobiy ta’sir ko‘rsatadi. 
Ayniqsa, fizika masalalarini yechishga nisbatan qiziqishi past bo‘lgan o‘quvchilar ham dars jarayoniga faolroq 
jalb etilishi kuzatildi. Bu natija interaktiv va innovatsion ta’lim metodlarining motivatsiyani kuchaytirishi haqidagi 
ilgari olib borilgan ilmiy tadqiqotlar xulosalari bilan hamohangdir.

To‘rtinchidan, sun’iy intellekt vositalari joriy etilgan sharoitda o‘qituvchining roli yanada murabbiy va mode
rator funksiyasiga yaqinlashadi. O‘qituvchi chatbot tomonidan taqdim etilgan yechimlarni nazorat qiladi, xatolar 
va noaniqliklarni ko‘rsatadi, muhokamani boshqaradi hamda o‘quvchilarning SI’ga haddan tashqari tayanib 
qolishining oldini oladi.

Beshinchidan, taklif etilayotgan metodikaning samaradorligi sun’iy intellekt chatbotlarining texnik imkoni-
yatlari bilangina emas, balki didaktik ssenariyning puxtaligi va o‘qituvchining pedagogik nazorati bilan belgila-
nadi. Shu sababli har bir mavzu uchun SI bilan ishlashga moslashtirilgan aniq dars ishlanmalari va metodik 
tavsiyalar ishlab chiqilishi maqsadga muvofiq hisoblanadi.

Foydalanilgan adabiyotlar ro‘yxati:
1.	 Allayarova S.X. Fizikada darsdan tashqari to‘garak mashg‘ulotlarida (7-sinf) o‘quvchilarning motivatsiyasini oshirish // 

Maktabgacha va maktab ta’limi jurnali. – 2025. – №3. – B. 20–25. 
2.	 Allayarova S.X. Интеграция традиционных и инновационных методов во внеурочной деятельности по физике // 

Development of Science. – 2025. – Т.3, №4. – С.100–110.
3.	 Mamatov U.M. Повышение интереса учащихся к физике путем внедрения инновационных технологий // Новые 

тенденции в системе образования Узбекистана. – 2022. – №6(1). – С.33–41.Bush A.N. Psychological Foundations 
of Motivation and Its Impact on Students’ Interest in Science // Journal of Pedagogical Research. – 2020. – 7(1). – P. 
88–97. 

4.	 Казначеева О. В. Эффективность интерактивных методов и современных технологий в кружковых занятиях по 
физике // Инновационные образовательные технологии. – 2018. – № 5(3). – С. 102–110.

5.	 Turdaliyevich R.V. va boshq. Maktab o‘quvchilarida fizika namoyish tajribalariga oid kompetensiyalarni rivojlantirishda 
sinfdan tashqari mashg‘ulotlarning ahamiyati // Eurasian Journal of Technology and Innovation. – 2024. – 2(1–2). – 
B.129–133.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

375

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, yanvar, 1-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

376

2026-yil, yanvar, 1-son

2026. №1

Mas’ul muharrir: Ramzidin Ashurov
Ingliz tili muharriri: Murod Xoliyorov
Musahhih: Alibek Zokirov
Sahifalovchi va dizayner: Iskandar Islomov

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: № 136361.


